
              Október 2009
Þróunarsjóður BHS – styrkir til náms

Þegar búnaðarsamböndin sameinuðust í BHS voru settar 5,2 milljónir í sérstakan sjóð sem kallaður er Þróunarsjóður BHS. Á aðalfundi voru samþykktar reglur um úthlutun úr sjóðnum sem segja m.a. að úr sjóðnum megi veita framlög til nýsköpunar og þróunarverkefna í landbúnaði svo og styrkja nemendur í landbúnaðartengdu námi.

Heimilt er að veita árlega úr sjóðnum sem nemur vaxtatekjum hans.

Stjórn sjóðsins er stjórn BHS á hverjum tíma og nú hefur stjórnin ákveðið að á árinu 2009 mun sjóðurinn styrkja nema af svæði BHS sem eru í landbúnaðartengdu námi veturinn 2009-2010.

Einungis nemendur sem eiga lögheimili á svæði BHS og eru í fullu námi geta fengið styrk og fjarnám er ekki styrkhæft. Upphæð styrkja verður ákveðin þegar umsóknir liggja fyrir en á síðasta ári fékk hver nemandi 50 þús kr. Heildarupphæð sem er til úthlutunar núna úr sjóðnum er að hámarki 600 þúsund kr.

Vinir og vandamenn námsmanna af okkar svæði sem eru í landbúnaðartengdu námi eru vinsamlega beðnir að koma þessum upplýsingum til þeirra sem hugsanlega hefðu áhuga á að sækja um styrk.

Umsóknir berist til skrifstofu BHS Húnabraut 13 á Blönduósi eða á tölvupósti á rhs@bondi.is 

Í umsókn þarf að koma fram stutt lýsing á því námi sem viðkomandi stundar.

Umsóknarfrestur er til 5. nóvember 2009

Svínainflúensa

Nú eru vísbendingar um að útbreiðsla svínainflúensunnar sé að aukast nokkuð hratt. Búist er við að flestir sem veikjast fái ekki mjög alvarleg einkenni en þó geta þeir sem hafa aðra undirliggjandi sjúkdóma - t.d. hjarta- eða lungnasjúkdóma - orðið meira veikir. Búnaðarsambandið hefur tekið þátt í vinnuhóp sem vann að undirbúningi viðbragðsáætlunar í Húnavatnssýslum vegna veikinnar.

Eins og áður sagði er ekki búist við að þessi inflúensa verði alvarlegri en aðrar hefðbundnar inflúensur. Það sem væntanlega mun verða öðruvísi er fjöldi þeirra sem veikjast því búist er við að allt að 30-50 % af þjóðinni (100 – 150 þús manns) gætu veikst. Mikið hefur verið skrifað um þennan faraldur í blöð og á heimasíðunni influensa.is eru miklar upplýsingar. Fólk er hvatt til að kynna sér vel þær varúðarráðstafanir sem mælt er með til að lágmarka útbreiðslu veikinnar.

Hvað bændur varðar sérstaklega þá er rétt að hafa í huga að vegna þess mikla fjölda sem búist er við að fái flensuna er ekki ólíklegt að allir á heimilinu leggist í flensu á sama tíma og verði ófærir um að sinna daglegum verkum. Því er mjög mikilvægt – ekki hvað síst á tæknivæddum búum – að búið sé að skrifa nákvæman lista yfir þau verk sem þarf að gera á hverjum degi og hvernig sé best að framkvæma þau. Þetta á við um t.d. fóðrun og umhirðu dýra, mjaltir ofl þess háttar. Því nákvæmari og betri sem framkvæmdalýsingin er því auðveldara er fyrir utanaðkomandi aðila að koma að daglegum bústörfum án þess að hætta sé á að mistök verði gerð.

Búnaðarsambandið mun aðstoða bændur við að útvega afleysingafólk ef þörf verður á. GR

Nýliðar í gæðastýringu athugið!

Umsóknarfrestur fyrir nýja þátttakendur í gæðastýringu er 20. nóvember næstkomandi ef viðkomandi ætlar að fá álagsgreiðslur á næsta ári. Haldið verður námskeið fyrir nýja þátttakendur í Bútæknihúsinu á Hvanneyri mánudaginn 9. nóvember næstkomandi kl 10-18. 

Þeir sem óska eftir að sækja námskeiðið eru vinsamlegast beðnir að skrá þátttöku til Bændasamtaka Íslands sem fyrst en í síðasta lagi 4. nóvember.  Unnt er að skrá þátttöku í síma 563 0300, á netfangið bella@bondi.is eða hafa samband við okkur hjá Búnaðarsambandinu. Námskeiðið uppfyllir kröfur Starfsmenntasjóðs BÍ og verður námskeiðsgjaldið því greitt af sjóðnum.

Úttektir jarðabóta

Á næstu dögum verður farið í að taka út jarðabætur, þróunarverkefni og vatnsveitur á svæðinu. Þeir sem hafa lokið við vatnsveitur, endurbætur á útihúsum eða kalkað tún eru beðnir að koma afritum af reikningum til okkar sem allra fyrst og láta vita að framkvæmdum sé lokið. 

Skráningar á lambadómum

Minnt er á að þeir sem færa fjárbókhaldið í Fjárvísi, hvort heldur sem er gömlu eða nýju geta sjálfir skráð inn lambadóma haustsins og skoðað þannig meðaltöl fyrir einstaka lambafeður. Tekið er 2.000 kr á bú fyrir uppgjör afkvæmarannsókna skrái menn ekki inn dómana sjálfir. Þeir sem skrá dóma í dosFjárvísi, þurfa síðan að senda okkur afrit í tölvupósti. 

Sæðingahrútar 2009

Upplýsingar um nýja hrúta á sæðingastöð má nú finna á www.bondi.is undir sauðfjárrækt. Eru þar margir nýir höfðingjar kynntir í myndum og máli. 

Haustfagnaður sauðfjárbænda í Dölunum

Félag sauðfjárbænda í Dalasýslu stendur fyrir haustfagnaði helgina 23.-24. október. Dagskráin hefst á föstudeginum kl 13:00 með málþinginu ,,Ungt fólk og landbúnaður“ og í framhaldi af því verður stofnfundur Samtaka ungra bænda. Síðan tekur við fjölbreytt dagskrá sem inniheldur m.a. lambhrútasýningu, opin fjárhús, sviðaveislu, hagyrðingakvöld, harmonikkuleik og rokktónleika. 

Á laugardeginum heldur dagskráin áfram með knattspyrnumóti, lambhrútasýningu, meistaramóti Íslands í rúningi, kynningu á íslenskri ull, bændatugþraut, grillveislu, matarmarkaði og fleiru. 

Hátíðinni lýkur svo með stórdansleik í Dalabúð þar sem hljómsveitin Papar mun leika fyrir dansi. Nánari upplýsingar má finna í síðasta Bændablaði og á www.dalir.is. Allir velkomnir. 

